
	గీ.	
జలజగర్భుండు మొదలగు జంతువులకుఁ, బతి వగుటఁ జేసి నీకె విశ్రుతము గాఁగ

బశుపతిసమాఖ్య చెల్లె నబ్బురము మీఱ, నిన్నుఁ గొనియాడ నెవ్వరు నేర్తు రభవ.

	మ.	
కరికిన్ మర్కటకీటపోతమునకుం గాలాహికిన్ మూలపో

టరికిం జెంచుకొలంపుబత్తునకు వేడ్క న్మోక్షసామ్రాజ్యసు

స్థిరసౌఖ్యం బొనఁగూర్చి ప్రోచినకృపాసింధుండ వాహా భళీ

సరియే యీహరికుఱ్ఱవేల్పుదొర లెంచ న్నీకు శ్రీకంధరా.



	 58







	గీ.	
శ్వేతుఁడు మృకండుసూనుండుఁ బ్రేతనాథు, చేతఁ గడ లేనియిడుమలఁ జిక్కి పొక్కి

నిన్ను శరణన్న జముఁ బడఁదన్ని వారి, కెన్నటికిఁ జావు లేకుండ నిడితి వభవ.

	క.	
హరి తననయనాబ్జముతోఁ, దొరలఁగ నొకవేయివికచతోయజముల నీ

శిరమునఁ బూజించినఁ గని, యిరువుగ నాతనికిఁ జక్ర మిచ్చితివి గదా.

	క.	
సురదనుజు లబ్ధిఁ దరువగ, గరళము ప్రభవించి జగము గాల్పఁగ దానిన్

సరగున గళమున నిడుకొని, పరిపాలించితివి గద ప్రపంచంబు శివా.

	గీ.	
భైరవాకృతియును వీరభద్రమూర్తి, శరభసాళువరూపంబు సరవిఁ దాల్చి

నలినభవదక్షనారసింహులశిరంబు, లేపు మీఱంగఁ దునుమవె యీశ నీవు.

	సీ.	
గడితంపుటపరంజిగట్టుసింగిణి విల్లు గాలిబోనపుఁదిండికాఁడు నారి

యీరేనుమేనుల నేపుచూపుల కోరి యార్మూఁడుతునియలై యలరు నరద

మిరుదుగ మొగములదొర తేరుపూన్పఱి పగటివేలుపు నేలబండికండ్లు

ప్రాబల్కుతుటుములు బలవారువంబులు తెరగట్టుమన్నియ తెగలుబంట్లు



	 







	గీ.	
గాఁగ దిగప్రోళ్లు బలితంపుఁగడిమిఁ గూల్చి, జగము నావడి యుడిపి నిశ్ళంక నలరు

నీప్రభావంబు బుధులు వర్ణింపఁగలరె, భానుశతకోటిసంకాశ పార్వతీశ.

	సీ.	
పులికరాసంబును బూదిగంధంబును బుఱియకంచంబును బునుకుపేర్లు

చిలువపుఱాసొమ్ములు చికిలిముమ్మొనవాలు కంకటికోడలేజింకకూన

పలుకుటందియలు చౌనంచనెమ్మొగములు మెట్టబిడారంబు వెట్టకన్ను

చేతికుత్తుక యాలపోతుటెక్కెంబును గ్రొన్నెలతలపువ్వు విన్నుదురము



	 







	గీ.	
గలిగి వెలుఁగొందు నీమూర్తిఁ దలఁపునందు, నిలిపి యేప్రొద్దుఁ గొలుతు న న్నెలమిఁ బ్రోవు

శత్రుబలభీమ దేవతాసార్వభౌమ, గిరిసుతానాథ నిఖిలనిర్జరసనాథ.

	గీ.	
వేయినోళ్లను మఱి రెండువేలనాలు, కలు గలుగుశేషునకునైన నలుమొగముల

ప్రోడకైనను దరమె ని న్బొగడ నింక, వేయు నేటికి ననుఁ బ్రోవు విశ్వజనక.

					వర్గం: 	అచ్చుదిద్దబడినవి




				

			
			
		

		
			

		 ఈ పేజీలో చివరి మార్పు 22 జనవరి 2023న 03:58కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

